
Sumqayıtda solmaz “dəmirağac”...   
Adına “Zəfər ağacı” deyilir

Nəvələri Sumqayıt Şəhidlər xiya-
banına ziyarətə aparmışdım. Bala-
ca Əli şüşə qoruyucunun içərisində 
boyu 3 metrə qədər olan memorial 
ağacı göstərib soruşdu:

– Baba, ağacı niyə bura qoyublar? 
Budaqlarından niyə dəmir yarpaqlar 
asılıb?

Cavab verdim ki, bu, solmaz “Zəfər 
ağacı”dır. Budaqlarından sallananlar 
isə   metal hərbi lövhəciklərdir. Hərəsi 
bir şəhidin adını yaşadır. Bu, solma-
yan ağacdır.

Bəli, ölkəmizdə bir ilk olan, budaq-
larından hərəsi bir şəhidin adına olan 3 
min yarpaq-lövhəcik asılmış “Zəfər ağacı” 

bu müqəddəs məkana gələn hər kəsin 
diqqətini çəkir. Burada Tovuz döyüşlərinin 
şəhid generalı, Azərbaycanın Milli Qəh-
rəmanı Polad Həşimovdan tutmuş, Şuşa 
uğrunda döyüşlərdə həlak olan sonuncu 
şəhidimiz – XTQ baş giziri, Vətən Müha-
ribəsi Qəhrəmanı Mehrab Niftəliyevə qə-
dər ölməz Vətən oğullarının hamısının öz 
“yarpağı” var. Qarabağ uğrunda müqəd-
dəs savaşda həlak olmuş qəhrəmanları-
mızın adının əbədiləşdirildiyi “Zəfər ağacı” 
abidəsi “Sumqayıt Texnologiyalar Parkı” 
(STP) Şirkətlər Qrupu tərəfindən ərsəyə 
gətirilib. Xiyabana ziyarətə gələnlər, toy 
edən cütlüklər bu qəhrəmanlıq rəmzinin 
fonunda ehtiramla şəkil çəkdirirlər.   

İnişil “Zəfər ağacı” Bakı Bulvarı 
ərazisində keçirilən “Qarabağ qəh-
rəmanlarının izi ilə” adlı yarmarkada 
nümayiş etdirilib və böyük marağa 
səbəb olub. Həmin yarmarkadan əldə 
olunaraq “Yaşat” Fonduna ianə edilən 
vəsaitdə bu ağacın da payı var. “Zəfər 
ağacı” sonra Sumqayıta gətirilərək, 
buradakı Şəhidlər xiyabanında özünə 
əbədi ünvan tapıb.  

Sumqayıt Şəhər İcra Hakimiyyə-
tinin başçısı Zakir Fərəcovun, Milli 
Qəhrəman Polad Həşimovun anası 
Səmayə Həşimovanın, Milli Qəhrə-
man Qorxmaz Eyvazovun oğlu Asəm 
Eyvazovun, həmçinin Vətən Müha-
ribəsi Qəhrəmanları Anar Şükürov, 
Ramiz Cəfərov, Sübhan Cəbrayılov, 
Camal İsmayılov və Mehrab Niftəliye-
vin ailə üzvlərinin şəhidlərimizin əziz 
xatirəsinə ucaldılmış “Qalib Azərbay-
can əsgəri” abidəsi ilə bərabər “Zəfər 
ağacı”nın da açılışında necə kövrək və 
qürurlu anlar yaşadıqları yadımdadır.   

“Zəfər ağacı”nın bir özəlliyi də bu-
dur ki,  başqa abidələr kimi postament 
üzərində qurulmayıb, birbaşa müqəd-
dəs Vətən torpağından boy göstərir. 
Abidə paslanmaya davamlı metaldan 
hazırlanıb. 

Solmaz ağacın ətrafı daim qələbəlik 
olur. Hər kəs onun qarşısında dayanıb 
yarpaq lövhəciklərdə yazılmış şəhid 
adlarını oxuyur, ölməz qəhrəmanlara 
uca Tanrıdan rəhmət diləyir və nadir 
abidəni yaradanlara alqış deyir.

Ə.ƏLİYEV  
XQ

Lənkəranda plov festivalı  
Qədim zamanlardan 

Lənkəranda çəltikçilik inkişaf edib. 
Bölgə bu diyarın yerli istehsalı olan 
ətirli düyülərdən bişirilən çeşidli 
plovları ilə tanınıb. “Ən böyük 
qazan” adlı layihə çərçivəsində 
şəhərin Heydər Əliyev parkında 
keçirilən plov festivalı ənənənin 
davam etdiyini göstərib.

Festival “Azərsun Holding” MMC-nin 
təşkilatçılığı və Lənkəran Şəhər İcra Haki-
miyyətinin dəstəyi ilə təşkil olunub. Şəhər 
rəsmiləri, ictimaiyyət nümayəndələri və 
qonaqlar təqdim edilən şou proqramı 
maraqla izləyiblər. Festival çərçivəsində 
Almaniya, Fransa, İngiltərə, İsveçrə kimi 
ölkələrdə Azərbaycanın kulinariya irsini 
tanıdan məşhur kulinar Əliheydər Məm-
mədovun hazırladığı müxtəlif növ plovlar 
nümayiş olunub. Bu gözəl təamları da-
danlar aşpazın məharətinə heyran qalıb-
lar. 

Bundan başqa, festivalda müxtəlif əy-
ləncələr – uca boyluların, od püskürənlə-
rin şouları təqdim edilib. Tamaşaçılara xa-
tirə hədiyyələri də paylanıb. Azərbaycan 
Dövlət Rəqs Ansamblı üzvlərinin çıxışları 

alqışlanıb.     Populyar müğənnilər öz 
ifaları ilə tədbirə rəng qatıblar.      

“İzahlı ictimai-siyasi 
terminlər lüğəti” 

Azərbaycan Milli Elmlər Akade-
miyası (AMEA) Dilçilik İnstitutunun 
Elmi Şurasının və   Nazirlər Kabineti 
yanında Terminologiya Komissiyası-
nın qərarı ilə nəşr olunub.

Lüğətin tərtibçiləri Terminologiya 
şöbəsinin müdiri professor Sayalı Sa-
dıqova, filologiya üzrə fəlsəfə doktorları 
Svetlana Novruzova, Sima Quliyeva, 
Natəvan Hüseynova, Vəfa Abdullaye-
va-Nəbiyevadır.

Lüğətdə Azərbaycan dilində işlənən 
2800 ictimai-siyasi termin toplanıb və 
onların izahı verilib. İctimai-siyasi leksi-
ka cəmiyyətin bütün sferalarını özündə 
əks etdirdiyinə görə kütləvi informasi-
ya vasitələrində geniş istifadə olunur. 
Bu nəzərə alınaraq, lüğətdə ayrı-ayrı 
elm sahələrində işlənən terminlər top-
lanıb. İctimai-siyasi leksikaya cəmiy-
yətin müxtəlif hadisələri ilə bilavasitə 
əlaqədar olan siyasi-iqtisadi əlaqələr, 
milli azadlıq və ictimai-siyasi hadisələr, 
ölkənin təhlükəsizliyi, milli və bey-
nəlxalq təhlükəsizlik, partiyaların adla-
rını ifadə edən termin və sözlər daxildir.

“Azərbaycan  
kinosunun dili” 

AMEA Nəsimi adına Dilçilik İns-
titutunun tətbiqi dilçilik şöbəsinin 
aparıcı elmi işçisi, filologiya üzrə 
fəlsəfə doktoru Füzuli Mustafayevin 
yeni kitabı belə adlanır.   

Məlumdur ki, kinonun cəmiyyət hə-
yatındakı rolu artdıqca, müxtəlif film-
lərdə Azərbaycan ədəbi dilinin işləkliyi 
gücləndikcə bu sahədə təhlillərə zə-
rurət duyulur.    Azərbaycan dilinin həm 
yazılı, həm də şifahi formasının özünü 
göstərdiyi kino dilində fikrin, mənanın 
yaradılmasında sözlə yanaşı, başqa 
semiotik və qeyri-verbal vasitələr də iş-
tirak edir. Tamaşaçının dünyagörüşünü 
artırmaq məqsədi daşıyan hər hansı te-
lefilmin aparıcısı və ya kinoaktyor şifahi 
ədəbi dilə, onun səslənmə qaydaları-
na, nitq mədəniyyətinin tələblərinə və 
ədəbi normalara riayət etməlidir. Buna 
kömək məqsədilə kitabda kino dilində 
vurğu, intonasiya, orfoepik normalar, 
şəkilçilərin, saitlərin və samitlərin tələf-
füzü, danışıq üslubu, kino dili və şifahi 
ədəbi dil, kino dili və nitq mədəniyyəti 
məsələləri araşdırılıb.

Kitabın baş redaktoru professor Na-
dir Məmmədli, elmi redaktoru professor 
İsmayıl Məmmədli, rəyçiləri filologiya 
elmləri doktorları Nəriman Seyidəliyev 
və Aslan Bayramovdur.

Rafiq Ələkbər 
yaradıcılığının təhlili
Şair-tənqidçi Hikmət Məlikza-

dənin “Rafiq Ələkbər yaradıcılığın-
da ədəbi zərurət" kitabı filologiya 
elmləri doktoru, professor Rafiq  
Yusifoğlunun elmi redaktorluğu ilə 
işıq üzü görüb.

Nəşrdə şairin poetik yaradıcılığı, 
sənət özəllikləri araşdırılıb. Konkret 
misallar əsasında göstərilib ki, Rafiq 
Ələkbər şeirləri əsasən fəlsəfi-ideoloji 
mükalimələri əhatə edir. Müəllif hədəfə 
aldığı mövzuları bədii sanballa, dərin 
məna və məzmunda ifadə edə bilir. Şe-
irlərdə insani bir səmimiyyət, olaylara 
müdrik yanaşma özünü göstərir. 

Əcəl haqlasa da hərəni bir cür,
O biri dünyaya köçlər eynidir.  
Beləcə, şair Rafiq Ələkbər həya-

tı idrak məsamələrində axtarır, taleyə 
şans prizmasından nəzər salır və oxu-
cularına Tanrı fürsətindən yetərincə 
bəhrələnmək barədə çağırış edir.

Ə.DOSTƏLİ  

Kitab rəfi   

Böyük Turançı – Əhməd bəy Ağaoğlu
Əhməd bəy Ağaoğlu Azərbaycanın və bütöv türk dünyasının 

fenomenal şəxsiyyətlərindən biridir. O, həyatı, fəaliyyəti, çoxşaxəli və 
zəngin yaradıcılığı ilə xalqımızın ədəbi-mədəni, ictimai-siyasi, elmi-
fəlsəfi fikir tarixində nadir simalarındandır. 

Turançılığın böyük ideoloqlarından 
olan Əhməd bəy Ağaoğlunun həyat 
və yaradıcılığına diqqət və maraq heç 
vaxt azalmayıb. Bakı Slavyan Universi-
tetinin professoru Şahbaz Şamıoğlu fə-
dakar millət fədaisinin zəngin irsinin ən 
sanballı tədqiqatçılarındandır. Onunla 
söhbətimiz bu böyük tarixi şəxsiyyət 
barədədir. 

– Əhməd bəyin adını çəkmək, 
onun haqqında düşünmək belə 
xoşdur, deyilmi? Əvvəlcə “Böyük 
Turançı”nın xalqımızın, eləcə də bü-
tün türk dünyasının mədəni inkişafı 
və intibahındakı yeri və rolu barə-
də qısa məlumat verməyinizi xahiş 
edirəm. 

– Böyük məmnuniyyətlə. Əhməd 
bəy Ağaoğlu Azərbaycan ədəbi-mədə-
ni, elmi-fəlsəfi, ictimai-siyasi fikir tarixi-
nin təkrarsız nümayəndələrindəndir. O, 
XIX əsrdə Avropa təhsili görmüş çox 
az sayda ziyalılardan, geniş elmi biliyə 
və zəngin dünyagörüşünə malik yazı-
çı-mütəfəkkirlərdəndir. 

Şərq və Qərb mədəniyyətinə dərin-
dən bələd olan Ə.Ağaoğlu zəngin yara-
dıcılığı və çoxşaxəli fəaliyyətilə yalnız 
Vətəni Azərbaycana və ikinci Vətəni 
Türkiyəyə deyil, bütöv türk-islam alə-
minə layiqli xidmətlər göstərmiş, böyük 
bir coğrafiyada yaşayan türklərin müa-
sirləşməsi, sivil dünya xalqları səviy-
yəsinə qalxması üçün əlindən gələni 
etmiş, eyni zamanda, türkün şanlı ta-
rixinin öyrənilməsi və təbliği istiqamə-
tində yorulmadan çalışmışdır. 

Ə.Ağaoğlu canından çox sevdiyi 
Vətəninin əsarətdən qurtularaq istiq-
lala qovuşması üçün bir fədai və ya-
zıçı-mütəfəkkir kimi inadlı mübarizə 
aparmış, xalqın erməni daşnaklarına 
qarşı təşkilatlanması və Bakının bol-
şevik-erməni birləşmələrindən azad 
edilməsində yaxından iştirak etmişdir. 
Onun Azərbaycanın siyasi mühacirəti 
tarixində müstəsna yeri vardır. 

– Səhv etmirəmsə, Əhməd bəyin 
parlaq publisistik yaradıcılığında 
Şuşa, Vətən həsrəti mövzusu qırmı-
zı xətlə keçir...

– Elədir. Təəssüf ki, tale bu böyük 
şəxsiyyətə qarşı bəzən çox qəddar 
olmuşdur. Sonuncu dəfə 1918-ci ildə 
Azərbaycanda olan Ə.Ağaoğlu de-
kabrın 8-də İstanbula -- ailəsinin yanı-
na gedərkən ağlına da gətirməzdi ki, 
qarşıda onu məşəqqətlərlə dolu həbs 
və sürgün, ömrünün yerdə qalan illə-
rini Azərbaycanı, doğma Qarabağı, 
doğulduğu Şuşanı ancaq xəyallarda, 
xatirələrdə, ailə üzvləri və dostları ilə 
söhbətlərində, yazışmalarında yaşada 
biləcək kövrək bir həyat, üzücü bir həs-
rət gözləyir.

Ə.Ağaoğlu “türk dünyasının bir 
planeti” idi, həyatın mürəkkəbliyindən, 
qədərin yazısından sovet dönəmində 
Azərbaycandan baxanda bu planetin 
bəzən “qaranlıq” tərəfi axtarılır, Tür-
kiyədən boylananda işıqlı, nurlu, tükən-
məz enerji ilə dolu yönü görünürdü. 

Xoşbəxtlikdən, Azərbaycan 
müstəqilliyini bərpa edəndən sonra 

Ə.Ağaoğlu irsinə münasibət tamam 
dəyişdi. Bu gün hər kəs başa düşür ki, 
Əhməd bəy kimi şəxsiyyətlər bu xalqın 
sərvəti, dəyəridir. 

– Ə.Ağaoğlu böyük mütəfəkkir 
M.F.Axundov irsinin davamçısı sa-
yılır. Sizin bu barədə düşüncələriniz 
oxucularımız üçün maraqlı olardı... 

– Ə.Ağaoğlu cəmiyyətin müasir-
ləşməsi, ədəbiyyat və sənətin zaman 
kontekstində vəzifələri məsələsində, 
heç şübhəsiz, Mirzə Fətəli Axund-
zadənin davamçısı idi. Ə.Ağaoğlu 
da M.F.Axundzadə kimi, C.Milton,  
C.Lokk, Volter, Ş.Monteskyö, J.J.Rus-
so, C.S.Mill və başqa Qərbi Avropa 
mütəfəkkirlərindən bəhrələnmişdi, 
azad cəmiyyət, ideya və söz azadlığı, 
fikir plüralizmi kimi dəyərlərin bərqərar 
olunmasına çalışırdı. 

Ə.Ağaoğlunun bədii-fəlsəfi əsər-
lərinin leytmotivini xalq və millət, milli 
kimlik və milli yaddaş problemləri təşkil 
edirdi və onu düşündürən məsələlər bu 
gün də öz aktuallığını qoruyub saxla-
maqdadır. 

Yeri gəlmişkən, müstəqil Azərbay-
canın öz torpaqlarını azğın erməni iş-
ğalçılarından azad etməsində vaxtilə 
Ə.Ağaoğlunun öz əsərlərində böyük 
önəm verdiyi tarixi milli kimliyə bağlılıq 
amili xüsusi rol oynadı. Böyük mənada 
Ə.Ağaoğlu ideyaları bu günümüzlə və 
sabahımızla həmahəng səsləşir.

– Şahbaz müəllim, sizin Ə.Ağa-
oğlu ilə bağlı bir çox elmi məqalə və 
monoqrafiyalarınızı diqqətlə oxumu-
şam. Böyük publisistin memuarları 
barədə fikirləriniz məndə xüsusilə 
böyük maraq doğurdu...

– Ə.Ağaoğlunun bir şəxsiyyət kimi 
gerçək obrazının qavranılmasında 
onun müxtəlif illərdə qələmə aldığı me-

muarların müstəsna əhəmiyyəti var. 
Memuarlar həm də yazıçı-mütəfəkkirin 
bioqrafiyasının hazırlanmasında eti-
barlı mənbələr kimi diqqəti cəlb edir. 
Yazılış tarixinə görə, xronoloji ardıcıllığı 
pozsaq da, qeyd edək ki, “Altmış yeddi 
il sonra” əsərində Şuşanın, ümumən 
Qarabağın mədəniyyəti və etnoqrafiya-
sı, elat həyatı, ədibin uşaqlıq və yeni-
yetməlik illəri, adamların məşğuliyyəti 
və psixologiyası; “Malta xatirələri”ndə 
dövrün ictimai-siyasi tarixi, müəllifin 
xarakterinin bütün yönləri, əqidəsindən 
dönməzliyi, haqq-ədalət uğrunda mü-
barizəsi; “Sərbəst firqə xatirələri”ndə 
siyasi baxışları və düşüncələri, Atatürk 
və dövrün tanınmış simaları ilə müna-
sibətləri geniş planda, əlvan lövhələrlə 
təqdim olunmuşdur. 

Ə.Ağaoğlunun bədii-sənədli irsi-
ni – memuarlarını bu ardıcıllıqla düz-
mək olar ki, onun ömür yolunu bəzən 
xırda detallarına qədər izləyə biləsən. 
Memuarlar Ə.Ağaoğlunun bədənnü-
ma güzgüsüdür, onu necə varsa, elə-
cə də göstərməyə tamamilə qadirdir, 
bu “güzgü”dən Ə.Ağaoğlunun bəzək-
siz-düzəksiz bütöv həyatı boylanır. 

– Ə.Ağaoğlu milli jurnalistika ta-
riximizdə epistolyar janrın ən parlaq 
nümayəndələrindən sayılır. Onun 
zəngin irsindən daha nələri əxz et-
məyimizi vacib hesab edirsiniz?

– Ə.Ağaoğlunun epistolyar irsini çə-
kinmədən onun yaradıcılığının ən mü-
hüm tərkib hissəsi hesab etmək olar. 
Maltadan ailə üzvlərinə, sürgündən 
azad ediləndən az sonra Nəriman Nəri-
manova və Əli bəy Hüseynzadəyə gön-
dərdiyi məktublar Ə.Ağaoğlunun xarak-
terini, zövqünü, cəmiyyətə baxışlarını, 
siyasi dünyagörüşünü dəyərləndirmək 
baxımından etibarlı mənbələrdir. 

Bəzən özüm-özümə sual verirəm 
ki, bu sahədə tədqiqatları davam et-
dirməyə ehtiyac varmı? Dərhal cavab 
verirəm: Əlbəttə, var! Ə.Ağaoğlunun 
həyatı, mühiti, müasirləri ilə əlaqələri 
və zəngin, çoxşaxəli bədii və elmi ya-
radıcılığının dərindən öyrənilməsi gü-
nümüzün ən aktual məsələlərindəndir. 

Çünki Ə.Ağaoğlu ədəbi-mədəni, ic-
timai-siyasi, elmi-fəlsəfi fikir tariximizə 
yazıçı, mətbuat xadimi, tarixçi, siyasət-
çi, dinşünas, pedaqoq kimi daxil oldu-
ğundan onun irsinə kompleks yanaş-
ma tələb olunur. 

Ümid edirəm ki, Ə.Ağaoğlunun 
zəngin elmi, bədii və publisistik irsi 
bundan sonra da geniş tətqiq edilərək 
öyrəniləcək. Böyük Turançı öz ölməz 
fikir və düşüncələri ilə daim müasirimiz 
olaraq qalacaq.

– Professor, maraqlı və dolğun 
cavablarınıza görə təşəkkür edirəm. 

Söhbəti qələmə aldı: 
Məsaim ABDULLAYEV  

